
Annotatsiya. Ushbu maqolada Surxondaryo havzasi suv tiplarida tarqalgan endoparazit 

Limnatis paluda zulugining chorvachilik sohasida iqtisodiy zararlari chorva hayvonlari salomatligiga 

salbiy taʼsir koʻrsatishi, keltirilgan adabiyotlar va oʻtkazilgan tadqiqotlar asosida oʻrganildi. Olingan 

natijalar asosida chorva hayvonlarini ushbu zuluk turidan muhofazalanishga oid tavsiyalar ishlab 

chiqildi.  

Bugungi kunda chorva hayvonlarining salomatligiga salbiy taʼsir koʻrsatuvchi 

endoparazit zuluklarni har tomonlama oʻrganish dolzarb masala hisoblanadi. Sababi 

bunday tadqiqotlar chorvachilikda ushbu organizmlar bilan bogʻliq turli xil 

kasalliklarning oldini olish, va mahsuldorlikni oshirishga xizmat qiladi. Shu nuqtai 

nazardan, ushbu yoʻnalishda tadqiqotlar olib borish, chorva hayvonlarida vaqtinchalik 

endoparazitlik qiluvchi zuluklarning tarqalishi, bioekologik xususiyatlari va 

muhofazalanishga oid tavsiyalar berish muhim ahamiyatga ega.  

Zuluklar (Annelida, Clitellata, Hirudinida) asosan gidroekotizmlarda yashovchi 

organizmlar bo‘lib, parazit yoki yirtqich sifatida trofik aloqalarda ishtirok etadi. Ayrim 

turlar umurtqali hayvonlarda ekto va endo parazitlik qiladi. Shulardan Limnatis paluda  

endoparazit turi hisoblanib, chorva hayvonlarining ogʻiz-burun boʻshligʻida qon soʻrib 

oziqlanadi. Bu esa xoʻjayin organizmning koʻp qon yoʻqotishiga, shuningdek turli qon 

orqali yuqadigan kasalliklarni rivojlanishiga sabab boʻladi. [1, B. 39-42.]. Ushbu tur ilk 

bor 1859-yilda Seylon (hozirgi Shri-Lanka) hududidan sayohatchi Emerson Tennent 

tomonidan Haemopsis paludum nomi bilan kiritilgan boʻlib, soʻngi sistematik 

maʼlumotlarda Limnatis paluda deb nomlanadi. Ushbu turning populyatsiyalari Yaqin 

Sharq, Janubiy Kavkaz, Markaziy va Janubiy Osiyo hududlarida tarqalgan. L. paluda 

zulugi Oʻzbekiston hududida dastlab L. turkestanica (Plotnikov, 1905) keyinchalik L. 

nilotica sifatida qayd etildi. Soʻngi yillarda turlarni molekulyar identifikatsiya qilish 

usullari orqali oʻtkazilgan tadqiqotlarda L. paluda turi ekanligi oʻz tasdigʻini topdi. L. 

paluda zulugining 3 ta jagʻida joylashgan tishlari oʻtkir boʻlmaganligi sababli chorva 

hayvonlarining tanasini tishlay olmaydi, shuning uchun ular hayvonlarning suv orqali 

ogʻiz va burun boʻshligʻiga kirib yupqa shilliq qavatidan qon soʻradi. Tahlillar shuni 

koʻrsatadiki, endoparazitlikning kuchayishi qora mollarda doimiy qon yoʻqotish, 

infeksion kasalliklar rivojlanishi va oziqlanishida muammolar yuzaga keltiradi, natijada 

30 foizgacha iqtisodiy samaradorlikning yoʻqolishiga va baʼzan ularning oʻlimiga olib 

keladi. Shuning bilan birga insonlarning ogʻiz boʻshligʻida va yosh qizlaring jinsiy 

aʼzosi ichida endoparazitlik qilishligi aniqlangan.[2, B. 384–385].  Ushbu zuluk turi 

oshqozon oʻsimtalarida Trichomonas parazitlari saqlab, boshqa xoʻjayin organizmlari 

(hayvon va insonlar) uchun patogen hisoblanadi. Afrika Yevropa va Osiyoda ushbu 

urugʻ vakillari chorva hayvonlaridan: ot, eshak, sigir, echki, qoʻy, it va hattoki odamga 

ham yopishib turli xil darajadagi yalligʻlanish, ogʻir kamqonlik, doimiy qon ketish, 

allergik sezuvchanlikning kuchayishi, anafilaktik reaksiyalar kuzatilishi mumkin. 

Zuluklar suv ichish jarayonida xoʻjayin organizmning halqum, hiqildoq, burun, traxeya, 

bronxlar, koʻz shilliq pardasi, ichak, qin va toʻgʻri ichak kabi joylaridagi shilliq qavatga 

mahkam yopishtirib olib, uzoq vaqt davomida qon soʻrib oziqlanadi va yuqorida 

keltirilgan koʻplab salbiy oqibatlarga olib keladi. 

Bu kabi holatlarni oldini olishda uy hayvonlarini muhofaza qilish boʻyicha L. 

paluda zulugiga eng yaqin tur hisoblangan L. nilotica uchun oz boʻlsa-da tadqiqotlar 

olib borilgan. Agar shularni inobatga olsak mahalliy aholini ushbu zararkunandalardan 

himoyalanish boʻyicha bir qator tavsiyalar ishlab chiqish mumkin. Hozirgi paytda zuluk 

bilan zararlanishni oldini olish uchun kimyoviy va asosan anʼanaviy usullar bilan 

amalga oshiriladi. Masalan, kimyoviy preparatlardan “Levamizol” “Niklozamid” 

“Metronidazol”,  yalligʻlanishdan keyin esa turli antigistamin va kalsiy gidroksid 

(Ca(OH)2) eritmasi yaxshi samara beradi. Anʼanaviy xalqona usullarda esa birinchi 

navbatda ifloslangan suv havzalaridan ichish uchun foydalanmaslik, agar zuluk bilan 

zararlangan boʻlsa chaqilgan joyga qurigan xoʻjalik sovuni boʻlagini bosish, tuz yoki 

ichimlik sodasi (NaHCO3)ni sepish, sitrus mevalar ekstrakti, evkalipt moyini qoʻllash 

mumkin. Zuluklarga qarshi oʻsimliklarning baʼzi turlari ham yaxshi samara berishi 

isbotlangan. Ulardan “Nicotina tabacum” ning metanolli ekstrakti, “Peganum harmala” 

hamda “Allium sativum” ekstraktlari ham yaxshi samara berishi isbotlangan. [2, B. 53-

59., 3, B. 2586-2590.].  Oʻzbekiston sharoitida mahalliy aholi ushbu zararkunandadan 

saqlanish uchun tarkibida 3,15 % li Ivermektin boʻlgan “Ivermek” kimyoviy preparati 

tavsiya etiladi. Shuningdek, anʼanaviy usullar oddiy qizgʻish tuproqni zararlangan 

hayvonning ogʻiz boʻshligʻiga surtish amaliyoti keng qoʻllaniladi. Uning tarkibidagi 

uchrovchi temir oksidlari (Fe₂O₃, FeOOH) zuluk tanasidagi shilliqni quritishi mumkin. 

Bundan tashqari tuproq tarkibidagi pH hamda tuzning konsentratsiyasi zuluklarning 

oʻzlarini noqulay his qilishi yoki falajlanishiga olib keladi. Natijada zuluklar oʻz 

xoʻjayinini tark etishga majbur boʻladi. 

Hozirgi kunda iqlim oʻzgarishi natijasida mavsumiy yogʻingarchilik miqdori 

ham zuluklarning tarqalishiga taʼsir koʻrsatmoqda. Sababi kam yomgʻirli quruq 

mavsumlarda suv manbalari kamayib, chorva hayvonlari kam sonli suv havzalaridan 

foydalanishga majbur boʻlmoqda. Suv hajmi kamayishi va suv haroratining qulay 

boʻlishi zuluklar koʻpayishi uchun qulay sharoit yaratmoqda. Suv hajmi ortgan sari suv 

oqimi tezlashishi va bu esa zuluk populyatsiyalarining barqaror tarqalishiga toʻsqinlik 

qiladi. Tadqiqot hududi va uning atrofi chorva mollarini boqishda ekstensiv (erkin 

yaylov) va yarim intensiv (nazorat ostida) boqish usullari keng qoʻllaniladi. 

Tadqiqotlarga koʻra, ekstensiv tizimida boqiladigan hayvonlarda zuluk bilan zararlanish 

ehtimoli yarim intensiv tizimdagi hayvonlarga qaraganda 3,81 baravar yuqori boʻladi. 

Ekstensiv tizimdagi chorva hayvonlari odatda ochiq yaylovlarda oʻtlaydi va turli suv 

manbalaridan suv ichadi, bu esa zuluk bilan zararlanish va ularning areallarini kengayish 

xavfini oshiradi. Yarim intensiv tizimdagi chorva mollari esa koʻproq nazorat ostida 

boʻlib, sifatli ozuqa va suv bilan taʼminlanadi. Shu bois, ularning kasalliklarga chalinish 

ehtimolini kamaytiradi. [ 4, B. 20-25.]. 

Bundan tashqari, profilaktik choralar sifatida endoparazit zuluklar 

populyatsiyasi keng tarqalgan suv biotoplaridan imkon qadar foydalanmaslik va oqar 

suv manbalarini tanlash tavsiya etiladi. Chorvachilik yoʻnalishidagi masʼullar va 

mutaxassislar tomonidan bu kabi endoparazitlik bilan bogʻliq boʻlgan muammolarni 

oldini olish, ularni nazorat qilish, kasallikning yuqish yoʻllari, epidemiologik 

xususiyatlari boʻyicha tizimli tushuntirish ishlarini olib borish ham muhim ahamiyatga 

egadir. Amaliy tajribalar shuni koʻrsatadiki, fermerlarning aksariyatida parazitning 

biologiyasi, uning hayot sikli va yuqish mexanizmlari haqida yetarlicha bilimga ega 

emas, bu esa zuluk bilan chorva mollarini koʻp zararlanishi va areallarini kengayishiga 

sabab boʻlmoqda. 

